
SMAOINEAMH 

Tá bliain eile bainte amach ag an 
gCumann Forbartha agus ag Paróiste 
an Chnoic fré chéile. paróiste atá 
aitheanta anois ar cheann de na 
ceantracha is méithiúla. ó thaobh 
fostaíochta de. in aon limistéir tuaithe 
sa tír. Ní i ngan fhios do mhuintir an 
cheantair a tharla an fhorbairt seo. 
Tharla sé de thoradh na hoibre agus na 
pleanála a rinne pobal na háite sna 
blianta a chuaigh thart agus atá ar siúl 
go fóill. Agus 'sé an t-allas coirp agus 
intinne céanna sin a choinneos an 
ceantar i mbarr réime sna blianta atá le 
theacht agus do na glúnta atá I e theacht. 

Ach ní mór a bheith airdeallach 
nó íocfar go daor as an bhforbairt 
eacnamaíochta seo má thugtar cúl !e 
cine agus le dúchas na háite. Tá seoda 
luachmhara fós sa gceantar nach féidir 
a shlánú sa mBruiséil ná i bhfoirgintí an 
Stáit. Muid fhéin agus muid fhéin 
amháin a dhéanfas caomhnú ar ár 
dteanga agus ár n-oighreacht Ghaelach. 
Má chailleann muid iad sin is beag an 
bhrí an fhorbairt eile ar deireadh thiar. 

Má tá amhras fós ort faoi 
thairbhe na teanga nó an chultúir, 
breathnaigh ar an méid daoine, sean 
agus óg, atá ag obair sa gceantar - le 
Raidió na Gaeltochta, Teilijfs na 
Gaeilge, Údarás na Gaeltachta, 
Foinse, comhlachtaí neamhspleácha 
teilifíse, Coláistí Gaeilge, comhlachtaí 
áitiúla agus le eagrais eile nach iad ar 
fud na háite. 

Ná séan a ndúchas ar na daoine 
óga. Ná séan orthu a ndeis le fostaíocht 
a fháil ina gceantar dúchais. 

S. Ó Braonáin. 

